
ESTEIRO
Comunidade titular: Parroquia de Santa Mariña de Esteiro (Muros)
Forma xurídica: MVMC
Superficie: 582 ha
N.º de comuneiras/os: 161 (49 mulleres, 112 homes)
N.º mulleres no órgano de goberno: 2 (de 14)

Braña de Esteiro no macizo granítico 
do Pedregal

Bestas Pura Raza Galega no peche de Monte Castelo

Síntese histórica

Os montes de Esteiro xogan 
un papel estratéxico na Alta 
Idade Media como punto pri-
vilexiado para o control do ac-
ceso á ría de Muros e Noia, e 
encontramos xa unha primeira 
referencia á villae de Esteiro 
nun documento do Tombo de 
Toxos Outos do ano 1159. Outro 
documento do ano 830 cita 
“Stario” entre as igrexas da co-
misso de Carnota.

O territorio, sometido suce-
sivamente aos señoríos de 
Soutomaior, Montenegro e 
Valadares, foi usurpado polo 
estado na primeira metade do 
século XX, período no que ta-
mén se privatiza a illa da Cre-
ba, anteriormente parte dos 
bens comunais da parroquia 
de Esteiro. A xestión públi-
ca leva a unha degradación 
considerábel, marcada polas 
plantacións de especies piró-
fitas (piñeiro e eucaliptos), os 

sucesivos incendios e a ero-
sión subsecuente. Tamén foi 
habitual o aproveitamento de 
pedra para a construción de 
vivendas.

En 1999 preséntanse dúas so-
licitudes de clasificación, unha 
por parte dos veciños de Rio-
maior para unha parte do 
monte e outra polo resto da 
veciñanza da parroquia para 
a totalidade. Non obstante, 
en 2001, cando aínda non se 
resolvera a solicitude de clasi-
ficación do monte, o Concello 
de Muros realizou unha cesión 
de terreos para a instalación 
do parque eólico Pedregal-
-Tremuzo. A veciñanza oponse 
e alega contra a realización do 
proxecto, mais non consegue 
deter a instalación do parque. 
Finalmente en 2002 acórdase 
a clasificación como veciñal en 
man común para o conxunto 
da parroquia. 

Vacas de raza cachena 
nos pasteiros de Esteiro

Carroucha das brañas 
(Erica tetralix)

Dryopteris guanchica, 
un fento relicto

CONTEXTO
Situación

O territorio veciñal está forma-
do por dous macizos graníticos 
separados polo val do río Maior 
que forma o esteiro que lle dá 
nome á parroquia e desemboca 
na ría de Muros e Noia. Ao oeste, 
encóntrase o monte Pedregal e 
Bolantón, con 461 ha, e ao leste 
o monte Castelo Grande, con 121 
ha. Ambos presentan pendentes 
acentuadas cara ao val que se-
para ambas vertentes, cun ran-
go altitudinal comprendido entre 
os 455 m (Monte Castelo) e os 
25 metros (nas proximidades de 
Riomaior).



VALORES DE  
CONSERVACIÓN
Desde o punto de vista xeoló-
xico, o monte forma un macizo 
circular claramente definido e 
formado pola granodiorita tar-
día de Pando (moi similar ao 
do Monte Pindo). Os inmensos 
batólitos de granito calcoal-
calino do Pedregal e Monte 
Castelo presentan gran mo-
numentalidade. Tamén existen 
numerosas furnas e refuxios, 
destacando unha cavidade ao 
sur da Braña (A Cova dos Ca-
balos) con máis de 10 metros 
de desenvolvemento horizon-
tal. Asociados a estas forma-
cións encóntranse os hábitats 
de encostas rochosas silíceas 
con vexetación casmofítica 
(8220) e as covas non explo-
tadas polo turismo (8310), 
albergando estas últimas co-
munidades de quirópteros. A 
maior parte da superficie do 
monte forma parte da Área de 
Especial Interese Paisaxístico 
(AEIP) do Pedregal, mentres 
que o extremo norte do monte 
veciñal formaba parte da pro-
posta de ampliación da ZEC 
Carnota-Monte Pindo de 2008.

No contorno do Pedregal e 
Bolantón existen dúas turbei-
ras. A maior delas, coñecida 
como A Braña, ten unhas 6 
hectáreas de extensión e case 
1 km de cumprimento, medi-
da desde a Boca de Riba da 
Braña e a Portela da Braña, Cova dos Cabalos, cavidade granítica no macizo do Pedregal

Área de Especial Interese Paisaxístico (AEIP) do Pedregal

con presenza constatada 
de Drosera rotundifolia. En 
2009 acometeuse unha ten-
tativa frustrada de foresta-
ción con carballo americano, 
bidueiros e ameneiros, mais 
actualmente está contempla-
da a súa restauración. A unha 
cota máis elevada encóntrase 
a turbeira da Chan dos Balsiós 
cunha superficie de 1,5 hectá-
reas. Ambas son representa-
tivas do hábitat de tremoal 
oligotrófico (7140) e na súa 
contorna existen numerosas 
mostras de queirogais hú-
midos (4020*) e queirogais 
secos (4030). Abundan entre 
os rochedos multitude de pe-
quenas pozas temporais con 
presenza de Sphagnum sp.

A presenza de garranos 
(Equus ferus atlanticus) e 
vacas cachenas posibilita a 
manutención de pasteiros es-
tacionais en mosaico con sou-
tos e carballeiras en proceso 
de recuperación nos Chans 
de Marsella e Outeiro de Bois. 
A mellor representación do 
hábitat de carballeiras (9230) 
encóntrase ao norte do lugar 
da Laxe e nas súas proximi-
dades confirmáronse poboa-
cións de Dryopteris guanchi-
ca, especie tamén presente na 
contorna da Pedra do Cadro 
e incluída no Catálogo galego 
de especies ameazadas.

O contorno granítico está 
marcado polo patrimonio ar-

queolóxico asociado á litola-
tría, destacando a Laxa Bo-
rrateira, a Pedra do Cadro e o 
altar rupestre da Pedra da Pía 
(con abundantes petróglifos 
de distintas épocas), elemen-
tos que se articulan mediante 
o camiño tradicional que unía 
a costa e o interior, con espec-

taculares vistas da ría de Mu-
ros-Noia. Ao outro lado do val, 
o Bico do Castelo Grande (ou 
Castelo da Laxe) conserva os 
restos dunha fortaleza ou cas-
telo medieval, que entre outros 
restos presenta un taboleiro 
do xogo do alquerque do nove 
tallado na pedra.



Bestas e cachenas conviven nos pasteiros

BOAS PRÁCTICAS
Recuperación das masas de 
frondosas mediante sucesión 
forestal

Cando a comunidade recuperou 
a titularidade do seu monte, boa 
parte da superficie estaba signi-
ficativamente degradada e do-
minada por masas de eucalipto 
e piñeiro. As elevadas pendentes, 
presenza de grandes zonas con 
bolos graníticos e exposición eó-
lica limitaban as posibilidades de 
produción madeireira e a comu-
nidade decidiu orientar o monte 
para unha lóxica protectora e 
conservadora.

Para isto, optouse por unha es-
tratexia de sucesión forestal, 
plantando árbores frondosas por 
baixo do estrato dominante. Na 
zona de Monte Castelo creouse 
un arboreto con máis de 50 es-
pecies entre unha plantación de 
Pinus radiata de 12 hectáreas a 
suprimir, coa finalidade de crear 
un parque botánico con fins edu-
cativos e recreativos (incluíndo 
veredas para circular a pé e bici-
cleta). Trátase dun proxecto único 
tanto pola variedade de especies 
como pola particularidade de 
apostar polo desenvolvemento 
libre das árbores sen podas ou 
intervencións.

Na parte oeste do monte op-
touse por recuperar as fron-
dosas en combinación coa 
reintrodución de gando, for-
mando mosaicos de castiñei-
ros, cereixeiras, bidueiros e 
outras frondosas con pastei-
ros estacionais, e mantendo 
os bosquetes de rexenerado 
natural de carballo. Tamén se 
aposta pola conservación das 
carballeiras existentes, sendo 
a máis significativa a situada 
ao norte do lugar da Laxe.

Reintrodución de bestas  
e cachenas

En 2006, a comunidade rein-
troduciu gando bovino e equi-
no co obxectivo de controlar 
a biomasa e reducir os riscos 

asociados aos incendios fo-
restais. Na actualidade, con-
tan con 50 vacas cachenas (23 
vacas adultas e un boi) e 13 
garranos (Equus ferus atlan-
ticus) en réxime de semiliber-
dade que son propiedade da 
propia comunidade. A comuni-
dade está comprometida coa 
recuperación das razas autóc-
tonas galegas pola súa rusti-
cidade e importancia na con-
servación, converténdose nun 
importante elemento identita-
rio e de cohesión para a propia 
veciñanza que desde 2013 se 
xunta anualmente na Festa da 
Cachena organizada na últi-
ma fin de semana de xuño. O 
gando está acompañado por 
varios mastíns para xestionar 

a convivencia coas mandas 
de lobos presentes na zona e 
a comunidade contrata unha 
besteira para recuperar o sis-
tema de manexo tradicional.

Creación dun viveiro  
forestal

En 2023 chégase a un acordo 
de custodia con dous propieta-
rios particulares para crear un 
viveiro forestal co obxectivo de 
xerar novos plantóns a partir 
de xermoplasma recollido na 
contorna. O viveiro encóntrase 
nunha parcela de algo máis de 
600 m2 situada a pouca dis-
tancia do colexio público local, 
co propósito de involucrar as 
cativas e cativos no coidado 
do monte e establecer un lugar 
de aprendizaxe (sementeira, 
transplante, mondas, etc.) e 
convivencia aberto a toda a 
veciñanza. Este mesmo espa-
zo habilitouse para realizar 
formacións e experiencias de-
mostrativas de poda, enxertos, 
cultivo de cogomelos e com-
postaxe. Ademais destas acti-
vidades no núcleo urbano de 
Esteiro, a comunidade orga-
niza anualmente plantacións 
de frondosas no monte con 
centros educativos e asocia-
cións da contorna, así como 
coa propia veciñanza.

Zona de frondosas restaurada logo de sucesivos incendios

Obradoiro de recoñecemento de frondosas autóctonas Traballo con escolares no viveiro comunitario

A reintrodución de 
frondosas pode 
facilitar a sucesión 
forestal

Sucesión ecolóxica

Os bosques son o resultado 
dun proceso lento e gradual 
de evolución ecosistémica que 
determina as especies existen-
tes nese hábitat e se caracte-
riza por un aumento gradual 
e substitutivo de especies ao 
longo do tempo. Este proce-
so recibe o nome de sucesión 
ecolóxica ou natural e dáse es-
pontaneamente na natureza 
como produto das súas diná-
micas internas. 

Con todo, en bosques degra-
dados, por causas naturais ou 
antrópicas, a sucesión natural 
non garante necesariamen-
te a restauración do ecosis-
tema e, en todo caso, require 
tempo. Mais os procesos de 
restauración poden emular e 
contribuír á sucesión ecolóxica 
posibilitando a recuperación 
deses hábitats. Estes inclúen 
a reintrodución ou enriquece-
mento de especies en áreas 
degradadas.

